
得拜中子承寵義子哱洪大文秀弟土文德及何應時陳

雷白鶯陳繼武總督夢熊廵撫朱正色御史梅國楨隨入

城問慰宗室士庶寧夏平捷奏

上御門受賀　詔建前總督學曾得免爲民已箯輿致承

恩等獻俘

十一月大司寇當承恩極刑承寵等騈斬長安市頻示天

下及四夷君長　詔慰慶王復寧夏今年租王妃方氏不

受汚夢逝土窖中　特詔褒異從大司馬議遷夢熊右都

御史廕一子世錦衣正千户朱正色右副都御史梅國楨

太僕少卿各廕一子世錦衣百户李如松左都督廕一子

世錦衣指揮同知以方征倭特加宮保示酧蕭如薰署都

督同知廕一子世錦衣指揮僉事各賜金幣麻貴劉承嗣

李如樟楊文牛秉忠等加級有差魏學曾以原官致仕兵

部尙書石星加太子太保廕一子錦衣正千户而蕭如薰

守平虜時妻楊力賛　制勑旌賞尤異數云初議寧夏功

成封爵後廷議不一　詔免行俟後有勘亂大功與封典

合者申明舉行無使　朝廷失信以孤報効之意給事中

曹大咸等劾穆來輔隨府依違緹騎逮問竟適邊贈死事

龔子敬都督僉事廕一子世正千户令朔方奉祀勿絕久

之虜著力兎宰僧亦縛送叛人馬世傑張敖霸等請市宰

--

僧卽打正也始塞上以夷丁敢戰厚糈收養寧鎮爲甚而

哱氏父子與土文秀等並以降胡握重兵尾大不掉率致

叛逆議者以非我族類久必多變自今宜用羈縻術分處

以哱氏爲鑒先是拜任游擊時循故例得列名入衛當事

竟以降夷絀之此可謂有徙薪之慮矣

　外史氏曰甚矣哱氏父子之狡也初發難詭劉許以爲

　名事成而居之事不成則二千夷丁亦足制劉許死命

　不失仇鉞之功此寔其本謀方賊恣時久稱哱帝劉王

　迨劉許已就誅哱氏乃楊楊詡上賞我將士誤信懽飲

　其家抑已踈矣督臣曰寧負殺降名以絕禍本善夫寧

　夏大壩水高西塔可數丈其地勢西南唐渠東紅花渠

　形如釜底北西最下水攻一決哱氏速無噍類而得算

　乃在絕勾虜以余聞張亮堡之戰與守靈州平虜功豈

　不並偉哉

　神廟在御久邊境晏如自西夏叛卒發難繼以倭繼以

　播州海內蕭然煩費稍苦兵矣而兵端自哱氏父子始

十二月

上憫東征將士寒苦特發冏金十萬兩犒慰且重懸賞格

先是宋應昌抵山海關士馬芻粮徵調未集而大將軍李

如松甫平西夏亦未至軍因謬借惟敬縻倭西向前所羽

